
Løgtingið

Landsstýrismálanevndin

Postboks 208

110 Tórshavn

Viðvíkjandi málinum um heimildargrundarlagið fyri pørtum av stuðulsfólkaøkinum.

Landsstýrismaðurin í almannamálum hevur fingið skriv frá landsstýrismálanevndini, dagfest 13. november 2002, har landsstýrismaðurin og Anfinn Kallsberg, løgmaður, fáa høvi til innan 14 dagar at gera viðmerkingar til fyribilsniðurstøðu nevndarinnar, áðrenn landsstýrismálanevndin kunnar Løgtingið um sína endaligu niðurstøðu í hesum máli.

Stuðlar verða í dag játtaðir sambært § 12a í almannapensjónslógini, § 22 í barnaforsorgarlógini og § 17 í forsorgarlógini.

Almannapensjónslógin

Sum Løgtingið eisini er kunnað um, so hevur heimildin viðvíkjandi stuðlum til vaksin verið í almannapensjónslógini síðani desember 2001 og fram til 1. desember 2002. Landsstýrismaðurin í almannamálum hevur harumframt lagt fyri Løgtingið uppskot um at leingja hesa áseting fram til 1. august 2003. Samstundis er lagt fyri Løgtingið uppskot til eina broyting í forsorgarlógini, har ein nýggj heimild fæst frá 1. januar 2003, eina nýggja grein § 32B. Við hesum uppskoti verður stuðulsfólkaøkið flutt undir Heimarøktina og Serforsorgina og verður játtanin broytt til eina rakstrarjáttan.

Barnaforsorgarlógin

Viðvíkjandi stuðlum til børn sambært barnaforsorgarlógini hevur landsstýrismaðurin áður víst á í skrivum til landsstýrismálanevndina, dagfest 19. november 2001 og 5. september 2002, at Trivnaðarmálaráðið metir, at eingin ivi er um, at heimild er at játta stuðul eftir § 22 í barnaforsorgarlógini, sjálvt um stuðulin ikki er nevndur positivt í sjálvum lógartekstinum. Sí annars grundgevingarnar í omanfyrinevnda skrivi, sum eisini er hjálagt.

Forsorgarlógin

Viðvíkjandi § 17 í forsogarlógini ætlar landsstýrismaðurin ein av fyrstu døgunum at leggja fyri tingið eitt uppskot til broyting í lóg um almenna forsorg (forsorgarlógin), har heimild fæst til vega fyri eini komandi stuðulsfólkaskipan fyri børn. Ætlanin er, at henda heimild vera galdandi frá 1. januar 2003, sum ein nýggj grein, § 17, stk. 2. Sí hjálagda ráuppskot, sum eftir ætlan skal sendast til hoyringar ein av fyrstu døgunum og síðani leggjast fyri samgonguna.

Orsøkin er, at landsstýrismaðurin sjálvur hevur ivast í, um verandi stuðulsskipanir kunnu játtast eftir § 17 í forsorgarlógini sum ein neyðug meirútreiðsla. Hetta hevur landsstýrismaðurin eisini víst á í einum svari til landsstýrismálanevndina um stuðulsfólkaøkið. 

Vónandi er hetta nøktandi svar uppá fyrispurning tykkara. Um landsstýrismálanevndin hevur fleiri spurningar til hetta mál, er nevndin vælkomin at venda sær til landsstýrimannin í almannamálum.

